


RELACION SHPJEGUES
PËR
PROJEKT-LIGJIN
“PËR DISA SHTESA DHE NDRYSHIME NË LIGJIN NR. 48/2014 “PËR PAGESAT E VONUARA NË DETYRIMET KONTRAKTORE DHE TREGTARE”, I NDRYSHUAR 

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
Qëllimi i projekt-ligjit është përafrimi i legjislacionit shqiptar me aquis të BE, në kuadër të anëtarësimit të Shqipërisë në Bashkimin Evropian.
Objektivi që synohet është përafrimi i plotë i ligjit 48/2014 “Për pagesat e vonuara në detyrimet kontraktuale dhe tregtare”, i ndryshuar me direktivën 2011/7/BE, të Parlamentit Evropian dhe Këshillit, të datës 16 shkurt 2011, “Për luftën kundër pagesës me vonesë në transaksionet tregtare”; Celex: 32011L000, Fletorja Zyrtare e Bashkimit Evropian, Seria L, nr. 48, datë 23.2.2011, f. 1–10.  
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Ky projekt ligj nuk është pjesë e programit analitik të akteve të Këshillit të Ministrave.
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Në kuadër të integrimit evropian,  Ministria e Ekonomisë dhe Inovacionit në cilësinë e institucionit lider për kapitullin 20 “Ndërmarrjet dhe politikat industriale” ka si përgjegjësi kryesore harmonizimin dhe zbatimin e “acquis”, pjesë e të cilit është edhe direktiva 2011/7/BE, e Parlamentit Evropian dhe Këshillit, të datës 16 shkurt 2011, “Për luftën kundër pagesës me vonesë në transaksionet tregtare”; Celex: 32011L000, Fletorja Zyrtare e Bashkimit Evropian, Seria L, nr. 48, datë 23.2.2011, f. 1–10.  
Ky projekligj konsiston në rishikimin e përkufizimeve në nenin 3, të ligjit nr. 48/2014 , me qëllim sigurimin e funksionimit të duhur të tregut të brendshëm në Shqipëri, duke nxitur aftësinë konkurruese të sipërmarrjeve. Projekligji synon harmonizimin e afateve kontraktuale sipas standardeve evropiane, duke vendosur rregulla strikte dhe të qarta si për transaksionet ndërmjet sipërmarrjeve, ashtu edhe për ndërmjet sipërmarrjeve dhe autoriteteve publike. Ndryshimet adresojnë problematikën e vonesave të pagesave me impakt në likuiditetin e sipërmarrjeve dhe mungesën e një mekanizmi për kamatëvonesat, që ndikon në konkurrueshmërinë e bizneseve shqiptare, veçanërisht të ndërmarrjeve të vogla dhe të mesme (NVM). Përafrimi ligjor do të përmirësojë klimën e biznesit dhe do të shërbejë si një tregues i arritur për piketat përmbyllëse të Kapitullit 20. 
Ky projektakt u gjenerua në sistemin e mbivendosjes ligjore dhe pas kërkimit rezulton se ky projektakt nuk ka mbivendosje ligjore. Akti i propozuar nuk ka për qëllim ndërmarrjen e proceseve të derregullimit dhe nuk sjell thjeshtim, reduktim apo eliminim të procedurave administrative ekzistuese.
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj është hartuar në mbështetje të neneve 78 e 83, pika 1 të Kushtetutës së Republikës së Shqipërisë dhe është në harmoni të plotë me rendin e brendshëm juridik dhe atë ndërkombëtar. Përafrimi i i mëtejshëm me Direktivën 2011/7/BE “Për luftën kundër pagesës me vonesë në transaksionet tregtare”. Projektligji është në përputhje me Nenin 70, të Marrëveshjes së Stabilizim-Asociimit (MSA), duke siguruar një përafrim të plotë me Direktivën 2011/7/BE të Parlamentit Evropian dhe Këshillit.

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Ky projektligj përafrohet plotësisht me Direktivën 2011/7/BE të Parlamentit Evropian dhe Këshillit të datës 16 shkurt 2011, “Për luftën kundër pagesës me vonesë në transaksionet tregtare”; Celex: 32011L000, Fletorja Zyrtare e Bashkimit Evropian, Seria L, nr. 48, datë 23.2.2011, f. 1–10.  

VI. PËRMBLEDHJE SHPJEGUESE E PËRMBAJTJES SË PROJEKTAKTIT
Projektligji përmban 6 nene si vijon:

Neni 1 parashikon ndryshimin e pikave 2, 3, 10, 11 dhe 12 të nenit 3 të ligjit aktual, si dhe shton pikën 15.  Ndryshimet në këtë nen bëhen për të saktësuar dhe zgjeruar përkufizimet ligjore si psh: “Autoritet Publik” dhe “Sipërmarrje”, duke përfshirë në këtë të fundit edhe personat fizikë dhe profesionet e lira. Po ashtu, riformulohen konceptet e normave të referencës së interesit për Lekun, Euro-n dhe monedhat e huaja, duke i lidhur ato organikisht me vendimmarrjet respektive të Bankës së Shqipërisë, Bankës Qendrore Evropiane dhe bankave të tjera qendrore. Pika 15 e shtuar përkufizon qartë se çfarë konsiderohet “kamatëvonesë për pagesat e vonuara”.

Direktiva 2004/17/EC është shfuqizuar me Direktivën 2014/25/EU. Prandaj, referencat e bëra në dispozitën e Direktivës nuk mund të përdoren. Rrjedhimisht, referimet bëhen në nenin 3(1) të Direktivës 2014/25/EU ku parashikohet se: “Për qëllimin e kësaj Direktive, 'autoritete kontraktore' nënkuptojnë autoritetet shtetërore, rajonale ose lokale, organet e rregulluara nga e drejta publike ose shoqatat e formuara. nga një ose më shumë autoritete të tilla ose një ose më shumë organe të tilla të rregulluara nga e drejta publike”.

Në të njëjtën mënyrë, Direktiva 2004/18/EC është shfuqizuar me Direktivën 2014/24/EU. Rrjedhimisht, referimet bëhen në Direktivën e fundit, ku neni 2(1)(1) parashikon se: “autoritetet kontraktore” nënkupton shtetin, autoritetet rajonale ose lokale, organet e rregulluara nga e drejta publike ose shoqatat e formuara nga një ose më shumë autoritete të tilla ose një ose më shumë organe të tilla të rregulluara nga e drejta publike”;

Duke marrë parasysh nenet e mësipërme, arrihet në përfundimin se termi “autoritet publik” përfshin edhe organet dhe shoqatat e rregulluara nga e drejta publike. Megjithatë, këto kërkesa nuk pasqyrohen në ligjin shqiptar, ku koncepti është tkurrur, veçanërisht duke mos përfshirë shoqëritë e rregulluara nga e drejta publike, si kompanitë shtetërore që operojnë në sektorin e energjisë. Edhe neni 2(d) i LLP parashikon se: “Nuk i nënshtrohen rregullimeve të këtij ligji, detyrimet apo pagesat: që rrjedhin nga shitja, blerja dhe faturat e shërbimit të transmetimit dhe shpërndarjes së energjisë, përveç pagesave që bëhen në treg të parregulluar, sipas rregullave të tregut energjetik”. 

Përveç kësaj, neni 2(2) i Direktivës thekson se “autoritet publik” nënkupton çdo autoritet kontraktor “pavarësisht nga subjekti apo vlera e kontratës”. Megjithatë, ligji shqiptar ka përjashtuar në mënyrë eksplicite nga objekti i tij kontratat që përfshijnë subjekte të caktuara si ato në sektorin e energjisë, duke rënë kështu në kundërshtim me dispozitën e Direktivës. Prandaj, transpozimi është i gabuar dhe jo i plotë.

“Sipërmarrja” sipas dispozitave të Direktivës, përfshin edhe ato aktivitete të kryera nga një person i vetëm ose nga profesione të lira. Megjithatë, ligji shqiptar nuk e ka transpozuar këtë dispozitë, duke përjashtuar nga zbatimi i tij “tregtarët” individ të paorganizuar në formën e personit juridik (shoqëri). Lidhur me këtë, Gjykata Kushtetuese e Shqipërisë ka artikuluar nëpërmjet praktikës së saj gjyqësore se: “Në rastin konkret ligjvënësi ka përcaktuar subjektet konkrete, përkatësisht shoqëritë tregtare, të cilat, nëpërmjet ekzekutimit të akteve ligjore, hyjnë në marrëdhënie me subjekte të tjera tregtare. Për rrjedhojë, veprimi juridik i lidhur ndërmjet tyre përbën titull ekzekutiv. Ligji në këtë rast ka përjashtuar edhe tregtarin individ, si person fizik, nga të qenit subjekt i marrëdhënieve juridike tregtare”. Pas dhënies së këtij vendimi nga Gjykata Kushtetuese, tregtarët individ në Shqipëri kanë pushuar së përfituari nga avantazhet e parashikuara në Ligjin për Pagesat e Vonuara. Në projekligj është riformuluar përkufizimi “sipërmarrje” në përputhje me direktivën.

Gjithashtu përmes ndryshimeve të propozuara në Nenin 1, të këtij projektakti, synohet edhe transpozimi i plotë sa i takon përkufizimeve për normën bazë të interest në lekë/euro/monedhë e huaj duke saktësuar se, përveç normës fikse, si normë bazë e interesit për zonën euro do të konsiderohet edhe “norma marxhinale e interesit që rezulton nga procedurat e tenderit me norma të ndryshueshme për operacionet më të fundit të rifinancimit kryesor të Bankës Qendrore Evropiane”. Ky plotësim teknik përmbush detyrimin ligjor ndërkombëtar të përafrimit, dhe garanton një kuadër ligjor të harmonizuar me dinamikat e tregjeve financiare ndërkombëtare, duke mbrojtur të drejtat e kreditorëve që kryejnë transaksione.

Në lidhje me përkufizimin e shtuar “Kamatëvonesë për pagesat e vonuara” është kamatëvonesa ligjore për pagesën e vonuar ose kamatëvonesa me një normë të rënë dakord me marrëveshje ndërmjet sipërmarrjeve, në përputhje me dispozitat e këtij ligji që rregullojnë kushtet e padrejta kontraktuale.” Kjo dispozitë është shtuar në vijim të analizës se dispozita e Direktivës parashikon që, përveç kamatës ligjore, “kamatëvonesa” nënkupton edhe kamatën e rënë dakord ndërmjet palëve. Ndërkohë, Ligji shqiptar për Pagesat e Vonuara jep një përkufizim vetëm për kamatvonesat e caktuara me ligj, duke penguar dhe ndërhyrë në lirinë kontraktuale të palëve për të përcaktuar kamatëvonesat me marrëveshje të përbashkët. Në projekligj është shtuar ky përkufizim i ri.

Neni 2 riformulon nenin 6 të ligjit ekzistues, duke rregulluar afatet e pagesës dhe të drejtat e kreditorit në transaksionet midis sipërmarrjeve. Rishikimi i këtij neni vjen si një ndërhyrje e domosdoshme për të adresuar boshllëkun ligjor në përafrimin e këtij neni.
Rishikimi mundëson që neni 6, i Ligjit për Pagesat e Vonuara të jetë në përputhje me nenin 463 të Kodit Civil të rishikuar, i cili do të mundësojë që për afatet e ekzekutimit të detyrimeve monetare dhe lindjen e kamatëvonesave në transaksionet tregtare ndërmjet sipërmarrjeve, si dhe ndërmjet sipërmarrjeve dhe autoriteteve publike, të zbatohen dispozitat e legjislacionit të posaçëm në fuqi për pagesat e vonuara në detyrimet kontraktore e tregtare.
Gjithashtu, ndryshimi i propozuar mundëson ngritjen e një mekanizmi objektiv për llogaritjen e afateve dhe lindjen e së drejtës së kamatëvonesës në përputhje të plotë me Nenit 3 të Direktivës 2011/7/BE. Ky rishikim integron në mënyrë të njëjtë radhën kronologjike të veprimeve, ku kamatvonesa nëse afati nuk është përcaktuar në kontratë llogaritet mbi baza objektive automatikisht me kalimin e: 
i) 30 ditëve kalendarike nga data e marrjes së faturës ose e një kërkese të njëvlershme për pagesë nga debitori; 
ii) 30 ditëve kalendarike nga data e marrjes në dorëzim e mallrave a shërbimeve, nëse data e marrjes së faturës është e pasigurt; 
iii) 30 ditëve kalendarike nga data e marrjes në dorëzim e mallrave a shërbimeve, nëse debitori e ka marrë faturën përpara marrjes në dorëzim të mallrave a shërbimeve; 
iv) 30 ditëve kalendarike nga data e përfundimit të procedurës së marrjes në dorëzim ose të kolaudimit të mallrave a shërbimeve, nëse një procedurë e tillë është e parashikuar me ligj ose në kontratë, dhe faturën debitori e ka marrë përpara ose në datën e kryerjes së këtij verifikimi.

Përmes këtij neni vendosen tavane ligjorë për mbrojtjen e likuiditetit të sipërmarrjeve, duke kufizuar kohëzgjatjen e procedurës së kolaudimit në maksimum 30 ditë kalendarike dhe afatin kontraktual të pagesës në deri 60 ditë kalendarike, me përjashtim të rasteve kur palët bien dakord shprehimisht ndryshe pa krijuar kushte qartësisht të padrejta për kreditorin.

Neni 3 i projektligjit riformulon nenin 7 të ligjit ekzistues, me qëllim përmirësimin e teknikës legjislative në këtë nen. Si në marrëdhëniet mes sipërmarrjeve, edhe këtu sanksionohet parimi i automatik i kamatvonesës. Kur afati i pagesës nuk është përcaktuar në kontratë, neni 7 parashikon rastet kur kamatëvonesa fillon të llogaritet automatikisht pas kalimit të afatit prej 30 ditësh kalendarike Ky nen parashikon se afati i pagesës i përcaktuar në kontratë nuk mund të kalojë 30 ditë kalendarike, dhe ai mund të zgjatet deri në një maksimum prej 60 ditësh vetëm nëse është rënë dakord shprehimisht dhe kjo zgjatje justifikohet objektivisht nga natyra apo veçoritë e veçanta të kontratës. Në të njëjtën kohë, kohëzgjatja e procedurës së dorëzimit apo kolaudimit për verifikimin e konformitetit të mallrave a shërbimeve nuk mund të kalojë 30 ditë kalendarike nga data e marrjes së tyre. Për të garantuar efektivitetin e këtyre rregullave, neni sanksionon se data e marrjes së faturës nuk mund të jetë subjekt i marrëveshjeve kontraktuale, duke shpallur shprehimisht të pavlefshëm çdo kusht kontraktor që synon shtyrjen e datës së faturës apo që parashikon afate kolaudimi më të gjata se ato lejuara nga ligji. Direktiva e ndalon në mënyrë eksplicite që palët të bien dakord për datën e marrjes së faturës.
Neni 4 riformulon titullin e nenit 10 të ligjit dhe ndryshon paragrafin 1 të tij, duke zëvendësuar togfjalëshin “nga e nesërmja e mbërritjes së mallit” me “nga data e marrjes në dorëzim të mallrave ose shërbimeve”, duke eliminuar ekuivoket mbi momentin fillestar të numërimit të afateve të kolaudimit ndërmjet sipërmarrjeve.
Përmes zëvendësimit të togfjalëshit “nga e nesërmja e mbërritjes së mallit në destinacionin e përcaktuar” me formulimin “nga data e marrjes në dorëzim të mallrave ose shërbimeve”, ky nen synon përputhjen me ndryshimet e bëra në nenin 6 të projekligjit.

Neni 5 ndryshon pikën 2, të nenit 16 të ligjit në fuqi, duke parashikuar një ndryshim në procedurën gjyqësore të ekzekutimit të detyrimeve. Ky nen përcakton një afat prej 90 ditësh kalendarike brenda të cilit Gjykata duhet të lëshojë urdhrin e ekzekutimit për faturat dhe kamatëvonesat e papaguara, me kusht që debia të mos jetë e kundërshtuar. Kjo bëhet me qëllim shmangien e vonesave procedurale dhe rritjen e efikasitetit të mbledhjes së pagesave të vonuara.

Neni 6 përmban dispozitën standarde të hyrjes në fuqi të ligjit.

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Për zbatimin e këtij projektligji ngarkohet Ministria e Ekonomisë dhe Inovacionit.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Për hartimin e këtij projektligji ka kontribuar Drejtoria e Politikave të Nxitjes së Biznesit në Ministrinë e Ekonomisë dhe Inovacionit.
[bookmark: _Hlk229050781][bookmark: _Hlk214959443]Projektligji do të dërgohet për mendim në Ministrinë e Drejtësisë, Ministrinë e Financave, Ministrine e Shtetit dhe Kryenegociator, Bashkimit të Dhomave të Tregtisë dhe Industrisë së Shqipërisë, Dhomës së Avokatisë, Dhomës së Përmbaruesve, Shoqatën e Bankave, Bankës së Shqipërisë, Dhomës Kombëtare të Noterisë.

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ky projekt akt nuk parashikon efekte financiare në buxhetin e shtetit.

                                                       MINISTËR
[bookmark: _Hlk229049925]     Delina Ibrahimaj


Relacion shpjegues për projektligjin “Për disa shtesa dhe ndryshime në ligjin nr. 48/2014 “Për pagesat e vonuara dhe detyrimet kontraktore dhe tregtare”, i ndryshuar
